19 November 2006

Drie en twintigste Sondag in Koninkrykstyd

Liturgiese voorstel

Fokusteks: 

Sagaria 14:8-21
Ander tekste:  
Psalm 146; Rut 1:1-8; Hebreërs 9:11-14; Markus 12:28-34
Inleiding

Die tekste van die leesrooster gee tereg aan hierdie voorlaaste Sondag van die kerklike jaar ’n sterk messiaans-eskatologiese aksent. Die fokusteks teken ’n totale nuwe, Godgewerkte werklikheid met Jerusalem as die middelpunt van God se herstelde skepping waarin selfs die kospotte aan God gewy sal wees. Dit herinner sterk aan Openbaring 21. Die uitsig op hierdie nuutgemaakte skepping moet die hele erediens deurtrek. Psalm 146 word hierin as votum en lofsang gebruik terwyl Rut vir die kindertyd gebruik word as voorbeeld van die nasies (Moab) wat saam met Israel/kerk op weg is  na die eindbedeling. Markus 12:28-34 wat wetsvervulling as teken van nabyheid aan die koninkryk sien en Hebreërs 9:12-14 wat Christus se volkome offer aanprys, word gebruik as toegang tot die tafel.

Diensorde

God vergader ons voor Hom

Aanvangswoorde

Lied 146:1 (Ps 146) “Prys die Here”; NSG 20:1,2 “God is my lied”

Voorganger:
Dit gaan goed met die mens  wat sy hulp van God ontvang; die mens wie se hoop gevestig is op die Here, sy God. Hy bly vir altyd getrou, Hy laat reg geskied aan verdruktes en gee brood aan die hongeriges. Die Here bevry die gevangenes, die Here laat blindes sien, Hy ondersteun dié wat bedruk is. Hy beskerm vreemdelinge en help weeskinders en weduwees (Ps 146:5-9).

Gemeente:
Sing sonder aankondiging  Lied 146:5,6; NSG 20:3,4.

Seëngroet

Aanbidding en lof

Lied 203 “Loof die Here al wat lewe”; NSG 33 

Lied 215 “Besing die lof van Jesus Naam”; NSG 130 

Kindertyd (met doopviering)

Aan die hand van Rut 1 kan vertel word hoe die Moabitiese heidenvrou, Rut, ingebring word in die volk van Israel as sy saam met Naomi teruggaan na Israel toe. Die doop wil juis beklemtoon dat die verbond van God nie eksklusief is nie, maar uitnodigend tot die koninkryk van God wat Christus vir alle mense ontsluit het.

Diens van die Woord

Gebed om die opening van die Woord

Sang

Lied 253 “U het die brood gebreek”; NSG 370 

Skriflesing

Sagaria 14:8-21

Prediking

Diens van die tafel

Geloofsbelydenis

Gebruik artikel 3 van die Belharbelydenis.

Genadeverkondiging

Met sy eie bloed het Christus die heiligdom binnegegaan en ’n ewige verlossing tot stand gebring – die bloed van Christus sal ons gewete bevry van die las van dade wat tot die dood lei, sodat ons die lewende God kan dien. Hiervoor het Christus immers Homself as volkome offer deur die ewige Gees aan God geoffer (Heb 9:12-14).

Formulier

Lees die slotparagrawe van die formulier wat begin met “Uit die alles blyk duidelik dat die nagmaal ten slotte ’n fees van dankbaarheid is”.

Instellingswoorde 

Uit Openbaring 21;1-8,23,24

Voorbidding

In besonder vir die lands- en wêreldpolitiek en –ekonomie.

Offergawes

Uitsending

Toewydingslied

Lied 587 “Kyk, Hy kom’, wag laat ons luister”; NSG 137 

Seën

Christus op die troon wil soos vir Sagaria jou kroon met sy seëninge.

Hy is voor jou om die pad vir jou gelyk te maak.

Hy is langs jou om jou in sy arms toe te vou.

Hy is agter jou om die aanvalle van die Bose af te slaan.

Hy is onder jou om jou te dra as jy dalk val.

Hy is rondom jou om jou te beskerm.

Hy is bokant jou om jou te seën.

Hy woon in jou om jou te lei deur sy Gees.

Hy is vir jou en pleit vir jou by die Vader.

Hy is by jou, van nou af tot in ewigheid.

Antwoord

Die gemeente sing “Amen” Lied 312 of 315; NSG 355 of 356.

PREEKSTUDIE – SAGARIA 14:8-21

Teks

Hierdie gedeelte vorm deel van die tweede deel van Sagaria (9-14). Anders as in Sagaria 1-8 is daar in Sagaria 9-14 geen datums of historiese aanduidings nie, geen verwysing na die herbou van die tempel of enige verwysing na die twee hooffigure in Sagaria 1-8, Josua en Serubbabel, nie. Die profeet put uit vroeëre tradisies in die geskiedenis van Israel. Daarom is daar heelwat aanhalings en sinspelings uit boeke soos Hosea, Jesaja, Deuteronomium, Jeremia, Esegiël en Joël. Hoofstuk 9-14 word verder in twee verdeel (9-11, 12-14). Elke onderdeel begin met ’n kort formule, wat in die OAV met “Godspraak” vertaal word. Die NAV noem dit ’n “uitspraak” van die Here.

Die sterk gerigtheid op die toekoms is opvallend in Sagaria 9-14. Waarskynlik hou hierdie fokus verband met twee sake. Enersyds het daar moontlik in die tyd na die ballingskap ’n interne stryd in die gemeenskap ontstaan. Die magtige heersersklas en magtelose randfigure het konflik beleef (Le Roux). Die magtelose randfigure was waarskynlik die ontvangers van hierdie gedeelte van die boek. Hanson glo dat Sagaria 14 verteenwoordigend is van ’n ontnugtering met en vyandigheid teenoor die amptelike Judaïsme van die dag. Hervorming is nie meer ’n opsie nie. Alles moes vernuwe word. Dit het die tempel en kultus ingesluit.

Andersyds hou die sterk fokus op die toekoms waarskynlik ook verband met die klomp profetiese beloftes wat in Sagaria 1-8 gegee is, maar nie in vervulling gegaan het nie. Dit het tot gevolg gehad dat daar negatiwiteit ontstaan het. Mense het hoop verloor. Die profeet doen moeite om aan te dui dat dit wat nou beleef word, nie die einde is nie. Daar is iets meer wat wag. Person som Sagaria 9-14 goed op: “Nadat die Here die ongehoorsame Israel gestraf het, sal Hy die volk reinig (12:10-13:9). Hy sal hulle na hulle land terugbring (14:1-21; sien ook 10:6-12). Die mense wat die herstelde Jerusalem sal teenstaan, sal ernstig gestraf en paniekbevange vlug (14:12-15 – sien ook 11:1-3; 12:1-9). ’n Nuwe verhouding sal tussen die Here en die res van die nasies van die aarde bestaan, ’n verhouding waarin daar opmerklike veranderinge sal plaasvind: Selfs die nasies sal die Here se seën oor die volk ontvang (14:16-19). Daar sal geen onderskeid tussen die Here se volke wees nie. Priesters sal nie meer nodig wees nie (14:21). Alle items sal heilig word (14:20-21). Hierdie nuwe verhouding sal vir altyd bestaan” (vry vertaling – AFN).

Achtemeier sê dat Sagaria 14 eintlik ’n verduideliking van 13:9 is: “Hulle sal My aanroep, en Ek sal hulle gebede verhoor. Ek sal sê: ‘Hulle is my volk.’ En hulle sal sê: ‘Die Here is ons God.’” Dit is duidelik dat die Deuteronomistiese teologie ’n groot invloed op Sagaria 9-14 uitgeoefen het (Person, Smith). In hierdie teologie word benadruk dat ’n nuwe verhouding tussen God en die volk tot stand sal kom. Die goddelike wil sal nou in die harte van mense geskryf word (sien Deut 30:6; Jer 31:33-34). Die menslike gehoorsaamheid sal ooreenkom met God se wil (Deut 30:11,14) en sal daarom permanent wees. Weens hierdie permanente verandering is die ou instellings soos die priesterskap en profete oorbodig (Sag 14:21; 13:2-6). Elke mens sal immers weet wat God se wil is.

Sagaria 14 verduidelik hoe hierdie nuwe verbondsverhouding tot stand sal kom. Voor die toekoms dus kon aanbreek, moes die hede eers verander, verdwyn of gereinig word (Le Roux). Die hede was te boos. God se redding kan egter nie in hierdie wêreld of deur bestaande instellings of persone plaasvind nie. Dit sal die gevolg van ’n dramatiese ingrype van God wees: “The Kingdom comes only after God’s conquest of evil and only after his thorough-going purgation of his people’s sin.” Die ongelowiges moet uit die midde van die gelowiges gehaal en die getroues moes getoets word. Dit sal dus nie ’n maklike tyd wees nie. Die terugslae en swaarkrydae kan egter nie verhoed dat die geskiedenis op God se nuwe wêreld sal uitloop nie.  

14:6-7:  Die perikoop begin reeds by vers 6 omdat die begrip “daardie dag” in vers 6 voorkom. Dit is ’n sleutelbegrip in Sagaria 9-14 en kom negentien maal in hierdie deel van die boek voor. Dit verwys na die dag van die Here. Tradisioneel is die dag van die Here as ’n dag van straf vir die nasies en ’n dag van verlossing vir Israel gesien. Hier sluit dit egter die suiwering van almal in, Israel en die nasies. Von Rad het oortuigend aangetoon dat die verwagting van die dag van die Here saamloop met die verwagting dat Jahwe, byna soos ’n oorlogsheld, persoonlik sal kom: “... the war was now to affect all nations, even the fixed orders of creation, and even Israel itself. The event has been expanded into a phenomenon of cosmic significance” (sien Sag 14:1-5). Die eerste van vier apokaliptiese uitsprake word hier aangetref; dat die normale vaste ordes in die gang van natuurlike lewe sal verval – dag en nag, koue en hitte, somer en winter. Die nag, simbolies van bose chaos, sal verdwyn (sien die ooreenkoms met Op 21:22-25).

14:8:  Die tweede apokaliptiese uitspraak is dat water, ’n simbool van lewe in ’n droë land, uit Jerusalem sal vloei. Jerusalem sal die simbool van lewe vir almal wees, want die water sal na die ooste en weste vloei (Dooie See en Middellandse See) (Keil). Die standhoudendheid van hierdie water sal nie bepaal word deur droogtes of afhanklik wees van reën, of somer en winter nie. Jerusalem is die sentrum van God se koninkryk en word die bron van redding en seën (Keil).

14:9:  Dit kan as die kernvers in hierdie gedeelte beskou word. Die sin van die hele geskiedenis word bereik: God sal koning van die wêreld wees. Dit is die derde apokaliptiese uitspraak. Achtemeier sê dat Sagaria op ’n baie vroeë tradisie teruggryp. Dit is die tradisie van stamme met hulle Mosaïese verbond soos dit in Deuteronomium voorgestel word: “The Lord was the only King over Israel in the tribal federation, during the period of the Judges.” In hierdie tradisie was daar ’n droom van een aanbiddingsplek (Jerusalem). Die verbondsopdragte en -vloeke en die verbondsvernuwing tydens die Loofhuttefees was kenmerkend. Die Dawidiese koningskap funksioneer glad nie. God is koning. Selfs die aardse koning sal altyd ondergeskik aan die wette van die verbond wees (Deut 17:14-20). Dit is tipes van die Deuteronomistiese teologie. 

Nêrens in die res van die Ou Testament word daar so ’n duidelike verwysing na Deuteronomium 6:4 aangetref nie. Die naamteologie is uiters belangrik in die Deuteronomistiese teologie. Hierdie naam van die Here benadruk dat Hy die verbondskoning en die enigste koning oor die aarde is: “Yahweh’s kingdom will be complete, total, and real on earth as it is in heaven. Yahweh’s name stands for God’s revealed presence on earth” (Smith).

14:10:  Die vierde apokaliptiese uitspraak is dat Jerusalem verhoog sal word. Dit neem die Sionstradisie dat Jerusalem verhoog sal word, weer op (Jes 2:2; Miga 4:1; Ps 46:2,3; Ps 48:1,2; Eseg 40:2). Die landmerke wat hier aangetref word, dui op die vier hoeke van die stad (Smith). Die verandering van omstandighede van voor-ballingskap na na-ballingskap het ’n verandering in name tot gevolg gehad. Van “Geba tot Berseba” het verander na “van Geba tot Rimmon”. Rimmon was naby Berseba, maar is na die ballingskap weer bewoon. Die grense van die koninkryk – Geba en Rimmon –  is aanduidings van die noordelike en suidelike grense van die nuwe koninkryk. Dit is betreklik klein en klink na die grense van die ou stam van Juda (2 Kon 23:8).  

14:11:  Dat Jerusalem nie meer “verwoes” sal word nie, is die vertaling van ’n uitdrukking wat letterlik sê dat daar geen verbanning sal wees nie. Dit beteken dat daar nie meer iets soos krygsgevangenes sal wees nie. Oorlog word vervang met vrede.  

14:12-15:  Die vloeke word uitgespreek oor almal wat Jerusalem sal aanval of nie goedgesind sal wees nie (vgl Deut 28:15-68). Veral Egipte word uitgesonder. Dit herinner ook aan die plae wat Egipte getref het (Keil), maar ook omdat reën Egipte nie regtig beïnvloed het nie. Die Nyl het genoegsame water voorsien. Die taal is verskriklik en is deel van “typical savagery” wat deel is van die literêre skat van die apokaliptiek (Dentan, Smith; sien ook Op 19:17-18 en Eseg 39:17-20). Israel word nie meer vervloek nie, want die ontroues is reeds uit die volk gesuiwer.  

Dat Juda teen Jerusalem sal veg, gaan waarskynlik oor die uitroei van vyandige magte in Jerusalem (Keil). ’n Vertaling dat Juda “by Jerusalem sal veg”, sal sinvoller wees binne die konteks (Smith). Deel van die uiteindelike oorwinning van Jerusalem is dat die rykdomme van alle nasies daarheen gebring sal word (Jes 2:2-4; Miga 4:1-4). Smith reken dat daar ’n oorblyfsel van die nasies sal wees wat teen Jerusalem geveg het. Van hulle sal aanbid en ander nie. Dié wat nie aanbid nie, sal dieselfde plae beleef wat die mense in Egipte beleef het.

14:16-21:  Die Loofhuttefees word drie maal in hierdie verse genoem. Dit was die fees wat gevier is wanneer die oes ingebring is. By die loofhuttefees is die verbondsbepalinge weer gelees en die mense het hulle verbintenis daartoe opnuut bevestig. Die offers is dan gebring. Volgens Achtemeier moes die laaste verse (20-21) met hierdie offerhandeling in verband gebring word: “So large will be the throng that will come to Jerusalem to enter into the covenant with God that there will not be enough sacred bowls in the temple to prepare the sacrificial meat.” Hiermee stem Dentan saam. Hy voeg by dat perde nooit baie positief deur profete beoordeel is nie. Hierdie diere sal nou in die diens van die Here wees. Op die klokkies sal dieselfde inskripsie aangetref word as op die gewyde tulband van die hoëpriester: “Aan die Here gewy” (Eks 39:30). Omdat God alles in die land heilig gemaak het, kan huishoudelike items hiervoor gebruik word. Die handelaars waarna verwys word (14:21), is ’n vertaling van die woord wat ons as Kanaäniet ken. Dit was ’n naam wat gebruik is vir die Fenisiese handelaars (Feinberg, Dentan, Smith). Hulle was bekend vir hulle goddeloosheid. Hulle het soms in die tempel gesit en “onheilige” items wat deur pelgrims gebring is, omgeruil vir items wat aan die Here gewy is. Hulle afwesigheid in die tempel dui op die algehele reiniging wat nou plaasgevind het: “... the artificial distinction, commonly made between the secular and the sacred will be abolished” (Dentan).

Konteks

1.  Tradisioneel dink die kerk hierdie tyd van die jaar na oor die wederkoms van Christus en die aanbreek van God se nuwe wêreld. Sagaria 14 is dus ’n baie geskikte teksgedeelte hiervoor. Sagaria 14 gee die beloftes oor die koningskap van Jahwe wat sal aanbreek. Daarom is dit vir die prediker belangrik om na te dink oor die aard van God se beloftes. Baumgärtel se studie oor die beloftebegrip in die Bybel toon duidelik aan dat daar nooit aan God se beloftes as iets onseker gedink kan word nie. Omdat God getrou is, is dit ’n versekering, ’n vaste toesegging. God belowe deur hulle dit wat reeds by Hom 'n werklikheid is. Brueggemann maak ’n onderskeid tussen die profeties-messiaanse beloftes en die apokaliptiese beloftes. Onder die profeties-messiaanse beloftes verstaan hy dat “their substance concerns the public, concrete prospect of peace, justice, security, and abundance. Israel’s prophetic promises from Yahweh relentlessly insist that the public practices of power will, in the end, conform to the resolve of Yahweh.” God sal in die historiese bestaan van Israel van mense gebruik maak om die menslike geskiedenis nuut te orden. Daarom is dit messiaans. Kores het byvoorbeeld as die Here se gesalfde opgetree met die uittog uit Babilonië (Jes 45:1). Onder die apokaliptiese beloftes, waarvan Sagaria 14 deel is, word verstaan dat die nuwe orde wat Jahwe bring, nie opkom binne die huidige “public processes or through effective human agency” nie. God doen dit alleen. Daarom is die Dawidiese lyn en menslike ingrype geheel en al afwesig.

Hoewel hierdie beloftes met betrekking tot styl en sosiale konteks verskil, dink Brueggemann dat nie te veel gemaak moet word van die onderskeid op teologiese vlak nie. Sommige kontekste vereis uiteraard meer dramatiese belofte-uitsprake, maar al die beloftes – profeties-messiaans of apokalipties, binne of buite hierdie geskiedenis “of every sort, on every subject, intend that Israel should not surrender its life or its destiny to the present circumstance, especially when that present circumstance is deathly and appears insurmountable” (Brueggemann). Dit kom van dieselfde God, loop op dieselfde uit en spreek dieselfde gemeenskap aan.

2.  In hierdie sin is God se beloftes ondermynend, sê Brueggemann. Hoe? Sedert die onvrugbaarheid van Sara is Israel gekonfronteer met een keuse: hulle kon die situasie soos dit is aanvaar en sonder hoop lewe, of hulle kon die God van die beloftes vertrou en met hoop lewe. Dit kon op twee vlakke gebeur. Enersyds kon mense God se bedoeling in hulle lewe ignoreer en selfvoldaan en selfversekerd word. Sulke mense lewe sonder hoop, omdat God se woord oordelend oor hierdie lewenstyl uitgespreek word. Andersyds het die volk dikwels hoop verloor as gevolg van hulle omstandighede soos onderdrukking, onvrugbaarheid en ballingskap. Wie God se beloftes ernstig neem, leef met hoop omdat God se beloftes die omstandighede sou oorkom. Nie die omstandighede nie, maar God se beloftes is die waarheid oor die huidige situasie. God het die laaste sê. Alle menslike besluite is voorlopig. Wat werklik saak maak, is die besluit van Jahwe en die vermoë van Jahwe om iets totaal nuut te doen in situasies wat skynbaar, menslik gesproke, onveranderbaar is. Daarom is daar ’n konstante spanning tussen die bedoeling van God en die omstandighede wat mense beleef. Wanhoop is slegs ’n opsie wanneer God se bedoeling nie ernstig geneem word nie: “where promise is banished and circumstance governs, we are most likely to be left with nothing but despair, whether the despair of the self-sufficient or of the disempowered” (Brueggemann).  

3.  In die prediking sal die spanning tussen die “alreeds” en die “nog nie” ernstig geneem moet word. Die hoofaksent van Sagaria 14 is die unieke koningskap van Jahwe wat sal aanbreek. Dit is waarop alles sal uitloop. Nie aardse konings nie, maar God sal uiteindelik aanbid word. Elke knie sal buig en elke tong sal erken dat die God van die verbond die enigste ware God is. Dit is so dat God se nuwe wêreld, God se koninkryk, nog nie volledig aangebreek het nie. Daarom is die kerk altyd in ’n staat van verwagting. Alister McGrath skryf: “In die Christen se lewe is daar ’n voortdurende gevoel van uitstel, verlange en klag onder die stremming dat ons die huidige lewe moet verdra terwyl die toekoms soveel bied.” Augustinus sê: “Ek sug met onuitspreekbare versugtinge op my pelgrimspad … en ek onthou Jerusalem met my hart wat daarheen opgehef is … Jerusalem my tuisland, Jerusalem my moeder.” Ons is inderdaad op ’n pelgrimspad – op pad na die vaderland. Ons lewe in hoop dat God se toekoms beter sal wees as die hede. 
Die alreeds moet ook beklemtoon word. Karl Barth het gesê dat die kerk die enigste instelling in hierdie wêreld is wat uit die herskepping voorkom. Uiteraard droom die kerk oor die toekoms van God se finale heerskappy, maar juig ook in aanbidding oor wat God deur sy krag in die kerk tot stand gebring het. Die kerk is juis hierdie aanbiddende gemeenskap wat die koningskap van Jesus Christus erken. Die kerk is die produk van die dag van die Here wat met Pinksterdag aangebreek het (Hand 2 haal Joël 2 oor die dag van die Here aan). Ons kan sê dat die kerk ’n projeksie van die nuwe wêreld in hierdie ou wêreld is.  

Hoe moet ons die roeping van die kerk in terme van Sagaria verstaan? Ons kan in hierdie verband iets leer van die Oosters-Ortodokse kerke. Die gedagte het gegroei dat die kerk die koninkryk van God op aarde is (Bosch). Die kerk het nie nodig om uit te gaan en die wêreld te verower nie. Die blote bestaan van die kerk is reeds sending. Die viering van die liturgie is by uitnemendheid die uitdrukking van die kerk se sendingaktiwiteit. Die lig van genade wat in die liturgie skyn, is die sentrum van aantrekking vir hulle wat in die duisternis van die heidendom leef. Deur aanbidding en liturgie word die koninkryk van God verkondig. Die bestaan van die kerk is reeds ’n wonderlike teken van die werk wat God doen. Omdat die dag van die Here in die apokaliptiese taal van Sagaria iets is wat slegs deur God bewerk word, voer ons nie ’n heilige oorlog namens God en ter wille van sy Naam nie. Die dag van die Here is sy genadedaad. Die geskiedenis van die kerk is egter te vol van pogings om God se ryk op aarde te vestig. Hy het nie die hulp van mense nodig om dit te doen nie. Hoewel ons vyande rondloop en dink dat hulle die oorwinning behaal het, het die kerk die versekering dat God, ondanks die teëstand wat die kerk sal beleef, uiteindelik deur God gered sal word. Dit sal ’n “duidelike en sigbare bewys wees van God se vaderlike guns teenoor die kerk” (Calvyn). Treffend sê Achtemeier dat die toekomstige koms van die koninkryk van God nie meer slegs profetiese hoop is nie: “Now it is guaranteed by the resurrection of Jesus Christ – his victory over human evil and death ... We look forward in certain hope and anticipation to the glad day when the Lord will be acknowledged as King over all the earth and all nations will worship him as their one God, through the one name of Jesus Christ our Lord.”  
Preekvoorstel

1.  Die lewe was moeilik vir die lesers van Sagaria. Interne spanninge het gebroei. Profesieë het skynbaar nie waar geword nie. Negatiwiteit het ontstaan. Die ryk heersersklas het gedink dat hulle die magteloses kon uitbuit. Die langverwagte herstel van Jerusalem het nie verloop soos dit moes nie. Hulle lewe was moeilik. Hulle het begin hoop verloor. Emil Brunner skryf: “Die grootste ellende in die lewe is as mens nie meer hoop het nie. En die hoop ontbreek altyd daar waar mense nie weet dat God kom nie. Dan dink mense: Die wêreld is nou maar eenmaal so en ek is ook maar nou eenmaal so. Dan hoop mense net dat daar ’n verbetering deur ontwikkeling sal plaasvind.”  

2.  Sagaria roep uit dat God kom. Verbetering sal nie deur natuurlike ontwikkeling plaasvind nie. God se nuwe dag wat gaan aanbreek, gaan alles verander. Die gedagtes hierbo (vers 6, 7) oor die dag van die Here kan hier gebruik word. Dit is ’n genadedaad van God alleen. Sagaria droom primêr oor God se unieke, universele koningskap wat sal kom. Naas sy Naam sal daar geen ander naam wees wat geëer sal word nie. Die teenwoordigheid van hierdie Heer sal groot veranderinge tot gevolg hê.  

-  Jerusalem, die plek waar God as koning aanbid en geëer word, sal die bron van lewe vir almal wees. Dit gaan nie oor die stad self nie, maar Wie in hierdie stad heers en aanbid word: die enigste koning van die aarde. Omdat die Naam van die Here, wat vir sy openbarende teenwoordigheid staan (Smith), in Jerusalem aanbid word, sal die seën standhoudend wees. God se teenwoordigheid veroorsaak dat die hele kosmos se orde verander word. Dag of nag en somer of winter, kan nie die seën beïnvloed nie.  

-  Die waardes wat tot stand kom deur God se koningskap, word ook duidelik. Waar die ware God teenwoordig is, maak hy die gemeenskap heilig. Sagaria 14:21 benadruk dat God se nuwe wêreld nie meer die onderskeid tussen rein en onrein nodig sal hê nie, want God se mense sal gesuiwer wees van alle ontrouheid. Alles sal rein wees, want alles sal aan die Here gewy wees. Die aanbiddingsgemeenskap kom uit alle volke en sal nie meer in stryd wees met mekaar nie. Jerusalem word ’n veilige woonplek genoem (14:11 – sien kommentaar). Waar die Here heers, is daar ’n einde aan vyandskap tussen die nasies. Die Naam van die Here skep ’n aanbiddingsgemeenskap van vrede.  

-  Die grense van nasionalisme sal deurbreek word. Waar God met sy Naam teenwoordig is en as enigste God aanbid word, verval die grense tussen nasies. Hanson sê dat Sagaria 14 die laaste bande verbreek met ’n opvatting oor redding “along the lines defined by nationalism”. Die nuwe opvatting neig eerder na “a new dualism distinguishing not between nations but between evil and good in a broader sense”. Smith sê: “That which will matter will not be race or nationality but whether one worships Yahweh as king, the Lord of hosts.” In terme van Openbaring is die onderskeid tussen hulle wat “buite” is en hulle wat gewas is in die bloed van die Lam. Geloof is die enigste vereiste van God se nuwe volk wat Hom aanbid. Die loofhuttefees, as fees van aanbidding en hertoewyding, is tekenend van die stroom mense wat dié koningskap gereeld sal erken. 

4.  Het Sagaria se beloftes oor God se wêreld enige waarde vir ons? Beslis. Die gedagtes van Brueggemann kan hier baie goed ingespan word. God se beloftes vertel die eintlike waarheid oor ons omstandighede. Nie omstandighede nie, maar God se woord het die laaste sê. Die beloftes van God ondermyn ons wanhoop, omdat dit sê: God kom! Geloof is ten diepste om met hierdie verwagting te lewe. Ons sien dit in Openbaring. Die erge lyding van mense het gelei tot die troosboek wat nuwe hoop en visie gee. Die magte kan woed, maar God se dag kom. Dit gee ’n nuwe perspektief. Hierdie werklikheid is nie die laaste nie. Die lewe kan moeilik wees, maar wanneer God kom, sal alles verander. Daarom het die kerk nog altyd deur die eeue gedroom van God se nuwe wêreld.  

5.  Die goeie nuus is dat Sagaria se beloftes nie net ’n vae droom is nie. Op die dag van die Here, Pinksterdag (sien Hand 2 se aanhaling van Joël 2 wat oor die dag van die Here handel), het God deur sy Gees ’n unieke gemeenskap tot stand gebring. Hulle bely ’n unieke Naam en staan onder die heerskappy van hierdie Heer. Die kerk bely: Jesus is die Heer! Hierdie unieke heerskappy van Christus in die kerk het aan ons ’n nuwe roeping, samestelling en ander waardes geskenk. Dit is alles God se werk.

-  Die roeping van die kerk is om uitdrukking te gee aan wie sy eintlik is: die plek waar mense die koningskap van Christus kan erken. Net soos Jerusalem stroom die water van lewe deur hierdie een naam, Jesus Christus, na alle nasies toe. Die kerk waar Christus as Heer bely word, word ’n bron van lewe vir alle nasies. Paulus sê dat God die ryke verskeidenheid van sy wysheid “deur die kerk bekend laat word aan elke mag en gesag in die hemelruim” (Ef 3:10).  
- Die kerk se waardes word bepaal deur die aard van Christus se koningskap in die kerk. Die Heer van die kerk na wie die nasies nou stroom, is die een wat sy lewe afgelê het. Die belydenis van Jesus as Heer van die kerk is ’n belydenis dat die Gekruisigde nou die Heer is. As ons verstaan dat die Koning van die kerk sy kerk deur sy naam reddend en dienend gekoop het, ondermyn dit die kerk se geneigdheid na mag, populariteit en indrukwekkendheid (Nouwen). As ons die koningskap van Christus misverstaan, word die kerk ’n magsinstrument wat die wêreld tot onderhorigheid aan die Naam van die Here dwing. Dan probeer die kerk ’n teokrasie op aarde vestig. Die kerk voer daarom nie ’n heilige oorlog ter wille van die Naam van die Here nie. Ons is nie besig met godsdienstige imperialisme waardeur ons God se droom nou reeds wil waarmaak nie. ’n Gerealiseerde eskatologie, waarin die koningskap van God nou erken en gerealiseer moet word, is vreemd aan ’n kerk wat uit die beloftes van God lewe. Die kerk van Christus is juis die antitese van magspolitiek.  

- Die samestelling van die kerk is ook anders. Die kerk is die produk van God se dag wat reeds flikkerend aangebreek het. Nasionalisme hoort nie in die kerk nie. Hier is dit nie van belang of iemand Griek of Jood, slaaf of vry, man of vrou, beskaaf of onbeskaaf, besny of onbesny is nie (Kol 3:9, 10; Gal 3:26, 27). In Christus is ons een. Vrede is die merkteken van hierdie aanbiddingsgemeenskap omdat hulle deur die Een Gees, as een huisgesin, vrye toegang tot die Vader het (Ef 2:11-22). Die aanbiddende huisgesin van God is God se heilige vredesgemeenskap. Die aanbidding van hierdie Heer deur die kerk vorm dan die basis vir die aanbidding in die lewe van elke dag. Chrisostomus het gesê dat naas sakrament van die kerk ons ook die sakrament van ons broer het. ’n Mens moet op die altaar van jou broer se hart gaan offer.  

7.   Oepke Noordmans het die opmerking gemaak dat die kerk te vroeg vir die hemel en te laat vir die aarde is. Die kerk is nog sondig en broos – te vroeg vir die hemel. Die kerk is egter beslis ook te laat vir die aarde, want dit is iets van God se nuwe skepping in hierdie wêreld. Juis daarom moet Sagaria se boodskap die kerk ook tot skuldbelydenis bring. Die sonde, pyn, onheiligheid, onvrede, verdeeldheid en laksheid om iets aan die gebroke situasie te doen, kan nie deel van God se nuwe skepping, die kerk, wees nie. Ons bestaan in die wêreld is ’n vertoonvenster van God se werk. Ons is ’n alternatief vir die gebrokenheid van die wêreld. Ons bely: Jesus is die Heer! Wanneer stukkende en hooplose mense deur die vertoonvenster van God kyk, die kerk, moet hulle aangespoor word tot hoop. Hulle moet sien dat God se koms deur Jesus ’n verskil gemaak het. Hulle moet sien dat die kerk ontevrede is met die dinge daarin wat die heerskappy van Christus ondermyn. Hulle moet ’n honger ontwikkel om saam met alle nasies die Here te erken as die enigste Heer. Daarom, soos Karl Barth gesê het, is die kerk soos ’n vlooi in die pels van die wêreld. Die kerk is soos ’n ondermynende belofte. Dit weerspreek die magte in die wêreld wat glo dat hulle alleen heers. Dit herinner die wêreld aan God se nuwe wêreld wat nog gaan aanbreek.  
In Samuel Beckett se toneelstuk, Die gewag op Godot, sit twee boemelaars op die verhoog, besig met die vervelendste praatjies. Aan die einde van elke toneel kom ’n jongman op die verhoog met die woorde: “Meneer Godot kan ongelukkig nie vandag kom nie; hy sal môre kom.” Wanneer die gordyn sak, hoor mens steeds die woorde: “Meneer Godot sal môre kom.”   Daarteenoor, sê Brunner, onderskei die Christelike geloof dit van alle ander godsdienste deurdat ons weet: GOD KOM! Meer nog. God het gekom! Daarvan is die kerk tegelyk ’n teken van vervulling en ’n teken van hoop dat God nog iets beter gaan skep!  

